
జీర నైతే కదా చెలియరో నీఘన

జఘనోరుసౌందర్యసరణిఁ గందు

రైక నైతే కదా రమణి నీసిబ్బెంపు

మెఱుఁగుచన్గుబ్బలమేల్మిఁ గందు

ముంగ రైతే కదా మోహనాంగిరొ నీదు

సొలపుటూర్పులగాలి సోఁకి యుందు

తే. నహహ విత గాఁగ మీనకూర్మాదిరూప

ములను దాల్చితి వెఱ్ఱి నై ముద్దుగుమ్మ

తొల్లి యీచింత యొక్కింత తోఁచదాయె

గతము లగు కార్యములకిప్డు కలఁగ నేల. 59


చ. చెలిమి యొనర్పవే మనవి చేకొనవే మొగ మెత్తి చూడవే

పలుకవె చేర రావె ననుఁ బ్రక్కను జేర్పవె యాదరింపవే

వలపు గణింపవే మరుదివాణము నంటెద సమ్మతింపవే

నిలువ తరంబు గాదు కరుణింపవె న న్నిఁక భామినీమణీ. 60


చ. పొలఁతిరొ నీవు పంప నటు పోవుటమాత్రమె కాని దానిపైఁ

జెలిమి యొనర్ప లే దనుచుఁ జెల్వగుకీల్జడచిల్వఁ బట్టి మే

లలర నితంబభూమితల మంటి ముఖద్విజరాజు ముట్టి నా

నిలకడ లెల్లఁ దెల్లమిగ నీయధరామృత మాని తెల్పెదన్. 61


క. ఇంతీ పూబోణులమేల్

బంతీ సేమంతివిరిరువారపుబంతీ

కంతునిపట్టపుదంతీ

పంతమె నాతోడ నీకు వలపుల దొంతీ. 62


క. అని యెంత వేఁడుకొన్నను

జన వియ్యని చెలిని జూచి సారసనాభుం

డనియె మది దిటము దెచ్చుక

వినయము నునుకినుక వలపు పెనఁగొని తొలుకన్. 63

